
XX asr 80-yillarining ikkinchi yarmiga kelib, Sovet Ittifoqi hududidagi respublikalarda 

tub siyosiy o’zgarishlar yangi ijtimoiy, siyosiy va huquqiy yangilanishlarni yuzaga keltirdi. 

Sobiq ittifoq davridagi kommunistik partiya davlat boshqaruvida turli to’siqlarni vujudga 

keltirib, mamlakatdagi barcha sohalarning rivojlanishga to‘sqinlik qila boshladi. Iqtisodiy 

inqiroz xalqlarning turmush sharoitiga o’z salbiy ta’sirini ko‘rsata boshladi. Markaz zulmi 

kuchayishi natijasida ittifoqda yashovchi xalqlar azob chekishdi, kelajakka ishonchsizlik bilan 

qarash hamda turli millatlarni kamsitish holatlari kuchaydi. Paxta ishi, o‘zbek ishi deb 

uyushtirilgan kompaniyalarda barcha birdek tazyiqqa uchradi. Ayollar, yosh bolalar jabr 

ko’rishdi, milliy, diniy, tarixiy qadriyatlar toptaldi. Natijada, ittifoq tarkibidan chiqish hamda 

mustaqil davlat qurish harakatlari kuchaydi. Bu harakatlar real voqelikka aylandi. Ayniqsa, 

mustaqillikka bo‘lgan intilishlar Boltiqbo‘yi respublikalarida kuchli namoyon boʻldi. 

Kommunistik partiya, uning o’sha vaqtdagi rahbarlari ittifoqni hamda mavjud tuzumni saqlab 

qolish uchun qattiq harakat qildilar. Yangi ittifoq shartnomalarini tuzish, shu orqali ittifoqni 

saqlab qolish uchun katta urinishlar amalga oshirilganiga qaramay, Tbilisi va Vilnyusda bo‘lib 

o‘tgan voqealar, qonli to‘qnashuvlar bu harakatlarning asl maqsadini hamda ittifoqni saqlab 

qolish puch g‘oya ekanligini ko‘rsatdi. 

Sovet Ittifoqi siyosiy tizimda islohotlar o‘tkazish hamda vakillik organlarining yangi 

turlarini yaratish, shu bilan birga, saylov tizimini isloh qilish ishlarini amalga oshirdi. SSSR 

hududida Xalq deputatlari syezdi deb nomlangan eng yuqori vakillik organi tashkil etildi. Ushbu 

organga bo’lib o’tgan saylovlar ilk marotaba muqobillik asosida o‘tkazildi. 1988-yil o‘tkazilgan 

ushbu saylov natijasida esa organga xalq dardini qo’rqmasdan ochiqchasiga ayta oladigan, 

haqiqatni har narsadan ustun qo‘yadigan ko‘plab insonlar saylandi. Syezd Ittifoq miqyosidagi 

masalalarni hal qiladigan organdan ko‘ra, ittifoqda sodir bo’layotgan turli muammolarni ochiq-

oydin ko‘rsatib beradigan, turli xalq va millatlarda vujudga kelayotgan muammolarni yaqqol 

ayta oladigan minbarga aylandi. Buning natijasida, ko‘p fikrlilik vujudga keldi.  

Bu o‘z navbatida, Sovet Ittifoq kommunistik partiyasini obro‘siga putur yetkaza 

boshladi. Dastlab, ayrim respublikalardagi kommunistik partiyalar Sovet Ittifoqi kommunistik 

partiyasi tarkibidan chiqqanligi e’lon qildi. Keyinchalik esa respublikalar mustaqilligi e’lon 

qilina boshlandi. Sovet Ittifoqini saqlab qolishga bo‘lgan oxirgi jiddiy harakat - bu 1991-yil 19-

avgustda Favqulodda holat davlat qo‘mitasini (FHDQ) tashkil qilish bo‘ldi. Ittifoqning amaldagi 

Prezidenti kasalligi sabab qilib ko‘rsatilib, vazifasidan chetlatildi hamda Prezident vazifasi 

vitse-prezident qo‘liga o‘tdi. U bir guruh kishilar bilan birga FHDQga boshchilik qildi. 

Qo‘mitaning maqsadi barcha respublikalarning qo‘lga kiritgan yutuqlarini yo‘q qilishdan iborat 

edi. Moskvaga harbiy texnikalar hamda qo‘shin kiritildi. Ommaviy axborot vositalari faoliyati 

taqiqlandi. Moskva aholisi tomonidan olib borilgan qattiq kurashi natijasida favqulodda organ 

o’z faoliyatini 21-avgustda tugatgan edi. 

Ittifoq markazida bo‘lgan voqealar totalitar tuzumni qayta tiklashga hamda demokratik 

yutuqlarni yo‘q qilishga bo‘lgan harakatlar Ittifoq tarkibidagi respublikalarning keyingi 

faoliyati qanday yo‘l bilan olib borilishini hal etish zarurati asosiy vazifa bo‘lib qoldi. 1991-yil 

31-avgustda bo‘lib o‘tgan O‘zbekiston Respublikasi Oliy Kengashining sessiyasida 

O‘zbekistonning Birinchi Prezidenti Islom Karimov mamlakat mustaqilligini e’lon qildi. Bunday 

xabardan keyin ko‘pchilik deputatlar hayratga tushdi. Buning sababi, ko‘pchilik mustaqillikni 

orzu qilsa-da, uni ochiqchasiga bayon qila olmas hamda uning qanday oqibatlarga olib kelishini 

tasavvur qila olmas edi. O‘zbekiston Respublikasi Prezidentining kutilmaganda mustaqillikni 

e’lon qilishi, uning jasorati natijasi hamda o’zbek xalqi uchun amalga oshirgan eng buyuk 

xizmati bo‘ldi. 

O‘zbekiston Respublikasi davlat mustaqilligini e’lon qilish nisbatan oson kechdi, deyish 

mumkin, ammo mustaqillikni saqlash hamda undan faqat ijobiy foydalanish juda  mas’uliyatli 

vazifadir. Mustaqillikka erishgandan so’ng yuzaga keladigan barcha  muammolarni boshqa 

davlatlar yordamisiz hal qilishga to‘g’ri kelar edi. Birinchi navbatda, fuqarolarning tinchligini 

hamda ularning munosib hayot kechirishini ta’minlash zaruriyati edi. Bu, o‘z navbatida, 

mamlakatning ichki va tashqi xavfsizligini ta’minlash zaruratini vujudga keltirdi. 

Mustaqillikdan so‘ng davlatning keyingi ishlarini munosib amalga oshirishi uchun mos bo’lgan 

yo‘lni aniqlab olish zarur edi. Shuning uchun, O‘zbekiston rahbariyati xalqaro maydonda 

kechayotgan voqealardan kelib chiqib, xalq xohish-irodasiga tayangan holda demokratik davlat 

qurish yo‘lini tanladilar. Buning uchun demokratik talablarga javob beradigan davlat 

hokimiyatini qurish, bozor munosabatlariga asoslangan iqtisodni tashkil etish; fuqarolar 

manfaatiga asoslangan fuqaro, jamiyat, davlat munosabatlarini o‘rnatish, unda fuqaro 

manfaatlarining ustunligini ta’minlash, inson huquq va erkinliklari, qadr-qimmati va sha’nini 

oliy qadriyat darajasiga ko‘tarish; mamlakatda yashovchi barcha millatlar manfaatlarini birdek 

ta’minlash, mamlakat xavfsizligini ta’minlashga asoslangan tashqi siyosat olib borish 

mamlakatimiz oldidagi eng muhim vazifalar sifatida belgilab qo’yildi. Bu vazifalarni amalga 

oshirish uchun, birinchi navbatda, huquqiy asoslarni yaratish hamda ularni huquqiy 

normalarda belgilash zarurati vujudga keldi. Ushbu vazifalarni amalga oshirishda esa 

mamlakatimizda yangi konstitutsiya ishlab chiqishga zarurat tug’ildi. Shunday qilib, 

konstitutsiya yaratish zarurati nima degan savolga O‘zbekiston mustaqilligi va mustaqillik 

sababli paydo bo’lgan ijtimoiy munosabatlarni huquqiy tartibga solish zaruratining vujudga 

kelganligidir, deb javob bersak maqsadga muvofiq bo‘lar edi [1]. 

O‘zbekiston Respublikasining Konstitutsiyasini yaratish haqidagi ilk g’oya 1990-yil mart 

oyida bo‘lib o‘tgan o‘n ikkinchi chaqiriq Oliy Kengashning birinchi sessiyasida aytilgan edi. 

O‘zbekiston Oliy Kengashining 1990-yil 20-iyunda e’lon qilingan “Mustaqillik deklaratsiyasi” 

mamlakatimiz Konstitutsiyasini ishlab chiqishga asos bo‘lib xizmat qildi. O‘sha kundayoq Oliy 

Kengash davlat rahbari boshchiligida 64 kishidan iborat konstitutsiyaviy komissiyani tuzdi. 

Komissiya tarkibiga deputatlar, davlat hamda jamoat tashkilotlari, korxonalar xo‘jaliklarining 

rahbarlari, taniqli huquqshunoslar, olimlar va mutaxassislar kiritildi. 

Komissiya tomonidan Konstitutsiya konsepsiyasi yaratish ustida qizg‘in ish olib borilib, 

uchta muqobil konsepsiya ishlab chiqildi: O‘zbekiston Respublikasi Fanlar Akademiyasi Falsafa 

va huquq institutining konsepsiyasi, Siyosatshunoslik va boshqaruv institutining konsepsiyasi 

va Prezident devoni yuridik bo‘limi tomonidan tayyorlangan konsepsiya. Konstitutsiyaviy 

komissiya majlisida uchinchi konsepsiya asos sifatida qabul qilindi. 

Konstitutsiya loyihasining dastlabki namunasi 1991-yil 3-choragida tayyorlab bo‘lindi. 

U muqaddima, olti bo‘lim, 158 moddadan iborat edi. Bu orada 1991-yil 31-avgustda O‘zbekiston 

Respublikasi mustaqillikka erishdi hamda mustaqillikka asos sifatida O‘zbekiston 

Respublikasining “Davlat mustaqilligi asoslari to‘g’risida”gi qonuni qabul qilindi. Ushbu 

qonunda xalq hokimiyatchiligi, inson huquqlarining oliy darajada ekanligi, qonun ustuvorligi, 

hokimiyatlar bo‘linishi, mamlakatning hududiy yaxlitligi kabi prinsiplar mustahkamlab 

qo’yilgan edi. Bundan tashqari, ushbu kunda, O‘zbekiston Respublikasi Oliy Kengashining 

sessiyasida “Davlat Mustaqilligi to‘g’risida Oliy Kengash Bayonoti” ham e’lon qilindi. 

Shunga qaramasdan, konstitutsiyaning dastlabki namunasi hali mukammal darajada 

emas edi. 1992-yil bahorda Konstitutsiya loyihasining 149 moddadan iborat ikkinchi namunasi 

ishlab chiqildi. Shundan so’ng, O‘zbekiston Respublikasi Birinchi Prezidenti ishtirokida 

Konstitutsiyaviy komissiyaning navbatdagi majlisi o‘tkazildi. Majlisda Konstitutsiya loyihasi 

ustida olib borilgan ishlar to‘g’risida axborot tinglandi. Tinglanganlar asosida ishchi guruh 

tomonidan Konstitutsiya loyihasining uchinchi nusxasi tayyorlandi. 

Konstitutsiya loyihasi ustida amalga oshirilgan puxta ishlovlardan so‘ng 

Konstitutsiyaviy komissiya qarori asosida 1992-yil 26-sentabr kuni umumxalq muhokamasi 

uchun matbuotda e’lon qilindi. Umumxalq muhokamasi qariyb uch oy davom etdi. Matbuotda, 

radio va televideniye orqali, korxona, muassasa hamda tashkilotlardagi yig’ilishlarda qizg’in 

muhokamalar bo‘lib o‘tdi. Konstitutsiyaviy komissiya dastlab belgilagan ikki yarim oylik 

muddat mobaynida muhokama qilingan loyiha fuqarolarning takliflari asosida qayta tuzib 

chiqildi hamda 1992-yil 21-noyabrda ikkinchi marotaba matbuotda e’lon qilindi [2]. 

Umumxalq muhokamasi davomida loyihani mukammallashtirishga doir ko‘plab takliflar 

yuborildi. Konstitutsiyaviy komissiyasining o‘ziga 6 mingdan ortiq taklif va mulohazalar kelib 

tushdi. Ushbu taklif va mulohazalarning barchasi atroflicha o‘rganib chiqilib, ulardan loyiha 

davomida ulardan foydalanildi. Konstitutsiyaviy komissiyaga fuqarolar tomonidan ularning 

fikr va mulohazalari bildirilgan 600 taga yaqin xat jo’natildi. Bundan tashqari, Respublika 

matbuoti tomonidan Konstitutsiya loyihasiga bag’ishlangan yuzdan ortiq materiallar e’lon 

qilindi. 

O‘zbekiston Respublikasi Konstitutsiyasini yaratishning tarixiy zaruratiga quyidagilarni 

kiritish mumkin: Sobiq Ittifoqda paydo bo‘lgan ijtimoiy, iqtisodiy va siyosiy muammolar; 

O‘zbekiston Respublikasining o‘z mustaqilligini qoʻlga kiritishi hamda yangi mustaqil 

O‘zbekiston Respublikasining tashkil topishi; “Mustaqillik deklaratsiyasini” va “Davlat 

mustaqilligi asoslari to‘g’risida”gi Konstitutsiyaviy qonunlarning qabul qilinishi [3]. 

Mustaqil O‘zbekistonning birinchi Konstitutsiyasi Asosiy Qonun sifatida davlatni davlat, 

millatni millat qiladigan qonunlarga asos bo‘lishi muqarrardir [4]. “…Islom Abdug’aniyevich 

Karimov rahbarligida 1990-yil iyun oyida tuzilgan komissiyaning ikki yillik mashaqqatli 

mehnati natijasida Konstitutsiyaning birinchi, ikkinchi so‘ngra uchinchi loyihasi ishlab chiqildi. 

Ushbu komissiya a’zosi sifatida men ham shu tarixiy jarayonda ishtirok etganimni doimo faxr 

bilan eslayman. Konstitutsiyaning yaratilishi bilan bog’liq qizg’in bahs-munozaralar, turli g’oya 

va fikrlar hali ham xotiramda” [5]. 

Konstitutsiyamiz xalqimiz irodasini, ruhiyatini, ijtimoiy ongi va madaniyatini o’zida aks 

ettiradi. Negaki, Asosiy qonunimizni yaratilishida hamda uning muhokama qilishda butun xalq 

birgalikda ishtirok etdi. “O‘zbekiston Respublikasining Konstitutsiyasi xalqimiz siyosiy-

huquqiy tafakkurining yuksak namunasidir. U hech kimga qaram bo‘lmasdan, erkin va ozod, 

tinch va osoyishta, farovon yashashning qonuniy kafolati bo‘lib kelmoqda. Bozor 

munosabatlariga asoslangan, huquqiy demokratik davlat, kuchli fuqarolik jamiyati barpo etish 

borasida mustahkam poydevor bo‘lib xizmat qilmoqda” [6], degan so‘zlar bilan 

Konstitutsiyamizga hamda uning yaratilishida muhim omil sifatida qaraladigan xalqimiz ongiga 

aniq-ravshan ta’rif berilgan. 

Asosiy qonunimiz davlatchiligimiz tarixida qabul qilingan eng demokratik Konstitutsiya 

hisoblanadi. Negaki, unda shaxs va davlat orasidagi munosabatlarda birinchi o’ringa shaxs 

ustuvorligi hamda uning huquqi, qadr-qimmati, sha’ni oliy darajali qadriyat sifatida 

mustahkamlangan. Bundan tashqari, yashash huquqi asosiy huquq sifatida belgilab qo‘yildi. 

Konstitutsiyada ko‘ppartiyaviylik hamda fikrlar xilma-xilligi belgilab qo’yildi. Hokimiyatni 

tashkil etishda hokimiyatlar bo‘linish prinsipiga asoslanish mustahkamlandi. Fuqarolik 

jamiyati asosi sifatida o‘zini o‘zi boshqarish organlarining mavqeyi konstitutsiyaviy darajaga 

ko’tarildi. 

Shunga qaramay, muayyan darajada va toifada o‘zaro bog’liqlik saqlanib qolgan bo‘lsa-

da, konstitutsiya va amaldagi qonunlarga kiritilayotgan o’zgartirish va qo‘shimchalar orasida 

oldingidek bog’liqlik mavjud emas edi. Yuqorida bildirilgan fikrlarga asoslangan holda, 

konstitutsiyaning qabul qilinishi mamlakatda huquq sohasida amalga oshirilgan islohotlarning 

eng yuqori nuqtasi bo‘lib xizmat qildi. Ikkinchidan, O‘zbekiston mustaqil demokratik davlat 

sifatida o‘z Konstitutsiyasini o‘zi ishlab chiqdi. Shu bilan birga, Asosiy qonunimizni qabul 

qilishda xalqaro huquq me’yorlari, umumbashariy huquqiy qadriyatlar hamda rivojlangan 

davlatlarning konstitutsiyaviy tajribasi o‘ziga xos namuna vazifasini bajardi.Uchinchidan, 

respublikada amalga oshirilgan bir qator konstitutsiyaviy o‘zgarishlar Sobiq Ittifoqda yuz 

bergan o‘zgarishlardan ham oldin sodir bo’ldi. Xususan, prezidentlik lavozimi Sobiq Ittifoqi 

respublikalari ichida birinchi bo’lib ta’sis etildi. Bundan tashqari, ilk marotaba Ministrlar Soveti 

o‘rniga Vazirlar Mahkamasi o’z ish faoliyatini boshladi. O’z navbatida, ijro etuvchi hokimiyat 

bevosita respublika Prezidentiga bo‘ysundirildi.  

Davlat mustaqilligi qo’lga kiritilishi sharofati bilan XX asrning so‘nggi 10 yilligida 

O‘zbekiston Respublikasining to‘laqonli yangi hamda demokratik asosdagi Konstitutsiyasini 

yaratishdek ulkan tarixiy imkoniyat vujudga keldi. 1992-yil 8-dekabrda bo’lib o’tgan 

O‘zbekiston Respublikasi Oliy Kengashining XII chaqiriq o‘n birinchi sessiyasida mustaqil 

O‘zbekiston Respublikasi Konstitutsiyasining qabul qilinishi mamlakat tarixida misli-

ko’rilmagan voqea bo‘ldi [7]. 

Konstitutsiyamiz dunyo siyosiy xaritasida yangi suveren demokratik davlat - 

O‘zbekiston Respublikasi tashkil topganligini qonunan mustahkamlab qo’ydi. Butun jahon 

ahliga xalqimizning xohish-irodasi bayon qilinib, unda o‘zbek davlatchiligini zamonaviy 

ma’rifiy asoslarda qayta tiklash, tinch-totuv yashash va davlatning ichki tinchligini 

mustahkamlash, demokratiyani chuqurlashtirish, inson huquqlari va davlat suvereniteti 

g’oyalarini mustahkamlash, adolatli huquqiy davlat barpo etish, fuqarolar osoyishtaligini 

hamda milliy hamjihatlikni ta’minlash kabi inson manfaatlarini ko’zlaydigan maqsad va 

vazifalar e’lon qilindi. O‘zbekiston Respublikasi Birinchi Prezidenti, Konstitutsiyaviy 

komissiyaning raisi Islom Karimov Oliy Kengashning o‘n birinchi sessiyasida Konstitutsiya 

loyihasi ustida amalga oshirilgan ishlar yuzasidan so‘zlagan nutqida quyidagilarni ta’kidlab 

o’tgan edi: “Hur O‘zbekistonimiz tarixida birinchi Konstitutsiyani qabul qilish - 

Respublikamizning yangidan tug’ilishidir, haqiqiy mustaqilligimizga mustahkam poydevor 

qurishdir. Konstitutsiyamiz asosiy qonunimiz sifatida davlatni davlat qiladigan, millatni millat 

qiladigan qonunlarga asos bo‘lishi muqarrar” [8]. 

O‘zbekistonning Konstitutsiyasi oliy darajadagi qonun sifatida davlatimiz qiyofasini, 

uning ijtimoiy, iqtisodiy, siyosiy tuzumini, boshqaruvning demokratik prinsiplarini, jamiyat 

rivojlanishining strategik yo‘nalishlarini, fuqarolarning huquq va erkinliklari tartibga 

solinganligini hamda ma’naviy qadriyatlarimiz asoslarini mustahkamlab berdi.  

Xulosa qilib aytish lozimki, mustaqil O‘zbekiston Respublikasi Birinchi 

Konstitutsiyasining yaratilishi va qabul qilinishi xalqimizning haq-huquqlari majmui hamda 

ular qonun bilan tartibga solinganligining mustahkam huquqiy asosi sifatida tarix 

zarvaraqlaridan muqim joy oldi. U xalqimizning davlat irodasini, qat’iy siyosiy ruhiyatini, 

ijtimoiy ongining naqadar yuksakligini hamda huquqiy madaniyatini o‘zida aks ettirdi deb 

aytishimiz mumkin. Shu bilan birga, xalqimizning fozil, barkamol jamiyat yaratish maqsadi, 

davlatimiz qiyofasi, uning ijtimoiy, iqtisodiy va siyosiy tizimining demokratik xususiyatlari, 

umuminsoniy qadriyatlarga bo‘lgan e‘tibori hamda unga sodiqligi, fuqarolarning huquq va 

erkinliklari huquqiy jihatdan qat’iy kafolatlanganligini o‘zida mujassam etdi. 

